Avgerð frá Skatta- og avgjaldskærunevndini frá 26.03.2008

Mál nr.: 08-02-24-13 

Lóg: Skattalógin § 104 

Nokta eftirgeving av sekt fyri at lata sjálvuppgávu ov seint inn

Samandráttur:

Kærarin hevði latið sjálvuppgávu og roknskap ov seint inn til Taks og hevði tí fingið álagt sekt. Skatta- og avgjaldskærunevndin metti, at talan var ikki um slíkar serligar umstøður, at sektin kundi verða strikað og avgjørdi at staðfesta avgerðina hjá Toll- og Skattstovu Føroya at nokta eftirgeving av sektini.

Kærarin hevði fingið álagt sekt, tí sjálvuppgáva og roknskapur fyri 2006 vóru latin ov seint inn til Taks. Søkt varð um, at sektin varð strikað, men Taks noktaði. Henda avgerð er kærd til Skatta- og avgjaldskærunevndina.

Kærarin vísti m.a. á, at tað er skuffandi at fáa at vita, at sektin verður ikki strikað, tá man er vitandi um, at skattstovan í fleiri førum hevur strikað sektina hjá øðrum borgarum við einans grund, at borgarin fyri fyrstu ferð var ov seinur. Kærarin vísir á, at hann altíð hevur hildið freistina, men árið 2006 var hann altso ov seinur.

Hann vísir á, at hann var sera nógv upptikin við útróðrinum og var í fer við at byggja húsini o.a.

Taks vísti á, at hann tann 13. november 2007 hevur móttikið umbøn um eftirgeving av sekt vegna ov seint innsenda sjálvuppgávu og roknskap fyri 2006.

Umsóknin er ikki gingin á møti, og Taks vísir á, at sambært § 104, stk. 3 í skattalógini kann Taks lina ella heilt lata falla burtur hækkingina, tá ið skattgjaldari søkir um tað og til undan​førslu hevur grund, ið Taks telur fullgóða.

Dentur verður, sambært heimildina lagdur á, hvør orsøkin er til, at sjálvuppgávan ikki er latin inn rættstundis. Í hesum sambandi verður dentur lagdur á, um orsøkin til, at sjálvupp​gáv​an og roknskapurin er latin inn ov seint, hevur verið sjúka, deyði og líknandi. Tað vil siga, at ein konkret málsviðgerð fer fram í hvørjum einstøkum føri.

Í hesum føri snýr tað seg um sekt vegna ov seint innsenda sjálvuppgávu og roknskap fyri 2006. Grundgevingin, ið umsøkjarin hevur framført, er ikki fullgóð fyri at frítaka um​søkj​aran fyri hækkingina heilt ella partvíst. Umsøkjarin er eigari av smábáti og hevur seinni innlatingarfreist enn vanligi skattaborgarin og hevur ikki hildið freistina. Freistin hjá rokn​skaparskyldugum persónum at lata inn rættstundis var 1. mai 2007, og sjálvuppgáva og roknskapur umsøkjarans eru innlatin 12. juni 2007.

Tað áliggur altíð tí vinnurekandi sjálvum at halda freistirnar. Út frá hesum er ikki grund​geving fyri at eftirgeva sektina.

Taks vísir á, at tað framgongur av viðmerkingunum til greinina, at umstøðurnar annars eisini

skulu tala fyri eftirgeving av sektini.

Avgerðin hjá Skatta- og avgjaldskærunevndini.

Sambært § 104, stk. 3 í skattalógini hevur Taks heimild at eftirgeva, lina um ella heilt lata falla burtur sekt, sum verður áløgd, um sjálvuppgáva o.a. verður latið ov seint inn, tá tað av serligum orsøkum verður hildið at vera rímiligt. Umsøkjarin skal til undanførslu hava grund, sum Taks metir sum fullgóða.

Orðingin leggur upp til, at ein konkret meting verður gjørd í hvørjum einstøkum føri. Tað er lat​ið upp til Taks at meta um, hvat verður mett sum fullgóð undanførsla. Tó so, í viðmerk​ing​unum verður sagt nakað um, hvat kann verða mett sum rímilig orsøk til eftirgeving. Men tær grundgevingar, sum viðmerkingarnar nevna, eru ikki ein úttømandi uppremsan av teim​um grundum, sum kunnu føra til, at sekt verður eftirgivin, og tann metingin, sum lógar​tekst​urin leggur upp til, er sjálvandi ikki burtur við hesum.

Skatta- og avgjaldskærunevndin metti, at tað er ikki óhugsandi, at tað kann vera ein umber​ing í sjálvum sær, at tað er fyrstu ferð, at ein er ov seinur at lata inn. Men roknskap​ar​skyldugur, sum skal lata inn á hvørjum ári, kann ikki sigast vera í iva um skyldu sína at lata inn. Hann eigur tí kanska at vera serliga umhugsin, og tað, at tað er fyrstu ferð, at hann er ov seinur, verður ikki í sær sjálvum mett sum ein nóg góð umbering at eftirgeva sektina.

Orsøkirnar annars, sum kærarin hevur til undanførslu, at hann er í fer við at byggja hús, og at hann var nógv upptikin av útróðri, vóru heldur ikki mettar at vera slík undanførsla, at hetta

kundi hava við sær eftirgeving av sekt fyri at hava latið sjálvuppgávu og roknskap ov seint inn.

Skatta- og avgjaldskærunevndin avgjørdi at staðfesta avgerðina hjá Taks. Avgerðin verð​ur grundað við, at tað verður ikki mett sum fullgóð undanførsla fyri at lata sjálv​uppgávu og roknskap ov seint inn, at kærarin er upptikin av útróðri og í ferð við at byggja hús. Vísandi til, at kærarin er roknskaparskyldugur, og harvið skal lata sjálv​uppgávu og roknskap inn á hvørjum árið, verður heldur ikki mett sum fullgóð und​an​førsla fyri seinu innlatanini, at talan er um fyrstu ferð, at hann er ov seinur at lata inn.
